
Tërä pea tëtahi huarahi hei ine i te kounga o te reo (e ai ki tä mätou e täpae nei), ko te whakatöpü 
i ngä whakaaro ngaio, tümatanui hoki arä, nö te hunga mätanga ki te reo me te hunga e körero 
noa iho ana i te reo. 
 
3 Taunakitanga 5 – e uia ana mënä he töpü huri noa i ngä häora päpäho, te whakarerekëtanga 

e whakarite ana kia päpähotia e WhM te mökito töpü o te 50% ki roto i te reo Mäori huri noa 
i ö rätou tüäpapa, hongere anö hoki. 

 
Koinä! Käore e taea te karo. E mea ana ngä kupu, me wä whäiti te roa o te päpähotanga ake (ki te 
kore, kua kore he päpähotanga)...ä, kia haurua te aronui o taua ‘reo päpäho’ ki roto i te reo Mäori 
 
Ehara tënei i te körero mö ngä häora kua whakarärangitia. Kei ia hongere tonu töna ake tikanga 
mö te whakamahi häora. 
 
Märama tonu te whakapae, he mea whakarite kë. Tüturu, he mea whakarite te aronui ä, he ariä 
whaimana i ngä wä o mua. He paerewa noa iho kua whakatakotohia hei whakatutuki i te otinga i 
manakohia. Ehara mä te paerewa ake e whakaiti te ngäwaritanga – he tohu tawhä kë e taea ai te 
ngäwaritanga te neke.He akiaki noa iho e tika ana mö te auahatanga kei te pütaketanga o te 
manawarere o te körero ä-päpäho. Taihoa ake te auahatanga – nö te mea, ki te kore he tawhä, ka 
kore he whakautu auaha ki ngä pätai, ki ngä wero ränei ka puta.   
 
E hiahia ana mätou ki te whakamärama ake i ö mätou whakaaro e pä ana ki te ‘Wä Tönui’ me te 
‘hunga mätakitaki whänui’ täpiri mai ki taunakitanga 5, he mea kötuitui katoa ënei. 
 
He mönehunehu ngä kupu ‘ähua nui’ me ‘nuinga’ i roto i te Ture ä, ka memeha te kökiri kia nui 
ake, kia pai ake ngä mahi. He rite te mönehunehu o te ‘Wä Tönui’ i roto i te reo päpäho. Kua 
ngäwari ake töna tikanga i näianei. 
 
E kïia ana ëtahi, ko te Wä Tönui te wä e mätakiataki pouaka whakaata ana te nuinga o ngä 
tängata. E mea ana, hei te wä i waenganui i te tina me te moe tërä. E ai ki ëtahi atu, ko te Wä 
Tönui te wä tonu e mätakitaki pouaka whakaata ana te nuinga o tö rätou hunga mätakitaki 
hängai. Mö te tamariki (hei tauira atu) äkene pea hei te wä o muri mai i te kura me te wä i mua 
mai o te tina. 
 
Kua tuku whakaaro kë te röpü mö ngä tüäpapa ä-kaiwhakamahi e whaiwähi nui ana ki ö tätou ao 
ä, ka haere tonu tënei ähuatanga. Hei te wä ka noho te Wä Tönui hei körero whaiaro mö te wä e 
taea ai koe me tö hiahia ki te mätakitaki i ngä hötaka e pärekareka ana ki a koe. 
 
Häunga anö tënä, he körero i miramirahia hoki i te pürongo, ka noho hei wheako ngü ki ëtahi te 
mätakitaki pouaka whakaata i te mutunga o tëtahi rä anö i whakapau kaha ai. Ka noho örite pea ö 
rätou ake wä tönui ki tërä o näianei….tae rawa ake ki te wä toromi ai tämia ai rätou e te kaha 
ngaru hangarau. 
 
Ka nui te mihi a TKOM ki te kawenga rautaki whakahirahira o te ariä o te wä tönui ki roto i te 
hätepe roa ä-ture i kitea ai te tünga o te Ture e arotakengia ana i tënei wä. Käore e kore, he karo 
törangapü tërä te waeine whaimana ä-umanga e ähei ai te reo Mäori ki te hono atu ki te tini 
kaimätakitaki Mäori e taea ai.   
 
He uara kaitä tonu te kawenga rautaki o te ‘wä tönui’ i roto i te pakanga kia tü ngä päpähotanga 
Mäori, manohi anö, kua pau töna hau i näianei pea. Ki te përä, nä te angitu ki tënei wä o 
Whakaata Irirangi Mäori te take.    

Heoi, he take anö tërä hei whakaarotanga ake, he take e örite ana ki ngä pütaketanga ä-aronui o 
te pürongo a TKOM. Kia whäiti rä te körero, kia kaua tätou e noho kupapa ki ngä tikanga o 
näianei, kia wetewetengia ö tätou momo whakaaro – kätahi ka takaia anötia me töna aronga 
Mäori tonu. 
 
Ka ahu mai te ariä o te Wä Tönui i te ao arumoni. Tüturu, he mea hoahoa noa hei ine i ngä huarahi 
e ä atu ai ngä hunga mätakitaki ki ngä kaiwhakatairanga. He otinga arumoni, hei kawenga matua, 
ngä kupu pënei i ngä whakapänga me te wähanga o te hunga mätakitaki. Nä te urutä pütea tata 
rawa nei, kua mätua warea tätou e te hua moni. 
 
Ka noho tautohetohe te tika mariko o ëtahi pünaha, huarahi whakapänga hei ine hunga 
mätakitaki. He ähuatanga kötiti kë ngä whakapänga – mutu rawa ake, he tohu noa iho. Häunga 
anö, ko te tauira tërä e ärahi ana i te waihanga mahi pakihi. 
 
Käore mätou e whakahau ana kia kaupare atu a Whakaata Irirangi Mäori i te whakawhanake i 
töna mätau me töna nohopuku ä-pakihi. Ehara! Kua roa tënei take e körerohia i roto i te pürongo. 
E mea ana mätou, äkene pea ka angitu te tauira Mäori e pä ana ki te mahi pakihi tënä i te tauira 
Päkehä – ä, tae noa ki te reo o te mahi pakihi.  
 
E ai ki a mätou, ka itiiti haere te mana o te ‘wä tönui’. Ki te tukuna tätou kia whakapuakina te 
hinengaro, ka äkina tätou ki te hanga huarahi whaitake ake hei tö mai i ö tätou hunga mätakitaki. 
Ka noho kuare tonu a WhM (a mea ake kaipäpäho ränei) mënä ka päpäho hötaka rätou i ngä wä e 
ngaro ana tëtahi hunga mätakitaki whäiti, mea hiahia ränei. 
 
E märama ana te röpü, ka päpähotia këtia e WhM te huhua o ngä hötaka rerekë ki tëtahi hunga 
mätakitaki Mäori, rerekë anö hoki, me te möhio anö hoki ka taea e te hunga mätakitaki Päkehä 
whänui ake te whakamihi i te rärangi hötaka. Manohi anö, e pono ana mätou (me ëtahi 
kaiwhaipänga), hei ëtahi wä mö te kore take noa iho, ka tüohu ki te Päkehä (tüturu, ki te hunga 
mätakitaki e körero Päkehä anake ana). Hei tauira atu anö: 
 
I te päpähotanga o WhM i te Rä o Waitangi nö tata tonu nei (Kotahi Te Rä) ka whaiwähi mai 
tëtahi uiuinga ki waenganui i te kaitätaki a Juilian Wilcox räua ko te Toihau o Te Taura Whiri i te 
Reo Mäori a Erima Hënare. Nä WhM te tono kia körero Päkehä räua. 
 
Räua, räua, änö he tüï ki te körero Mäori. E ai ki ëtahi, nä te körero Päkehätanga mai, he tüohu 
tënei kia tö mai te hunga mätakitaki whänui. Mökori anö. Manohi anö, ki ëtahi atu, ki te hunga e 
kaha ana ki te whakapümau, ki te whakamaru, ki te whakatairanga anö hoki i te reo Mäori, he 
whiwhinga kore tërä. 
 
He ngäwari, he tika, he whai pütake märama anö te taunakitanga kia 50/50 te aronui o te reo. Ka 
taea hoki te äta ngäwaritanga e hiahiatia ana e te kaipäpäho ki te tö mai, ki te pupuri hoki i äna 
hunga mätakitaki.  
 
4 Taunakitanga 11, 13, 14 & 15 – e hiahiatia ana he whakamäramatanga ake mö te 

whakawhitinga atu o te mana UHF ki a wai. E ai ki Te Pütahi Paoho, kei reira te äwangawanga 
mö te whakawhitinga atu i te mana whakahaere ki tëhea hinonga tae noa ki te rerekëtanga ki 
waenganui i te mana whakahaere me te raihana ka tukua. 

E whakaae ana te poari, he hängaikore kei roherohenga o te pupuritanga i te mana me te 
whakahaeretanga o taua mana. E tautoko ana mätou kia whakarerekëngia Taunakitanga 15 kia 
tango mai a WhM, kia uru atu a TPP. I tua atu, ka rite taua whakarerekëtanga i roto i te whiti o 
mua o te pürongo (kei roto i te tuhinga reo Päkehä, reo Mäori anö hoki).  
 
5 Taunakitanga 22 & 23 – e pä ana ki te hanganga o Te Pätahi Paoho tae noa ki te pütake mö te 

muku atu o ngä whakahaere whairaru ä, i tua atu, ka pëhea te whänui o te raru ka pä ki ngä 
whakahaere köwhiri, me ngä whakakitenga e mea ana he pükenga kore ö ngä mema o Te 
Pütahi Paoho ki te kaupapa o te whakatau kaupapahere, te umanga me ngä mahi pakihi.  

 
(tirohia nama 8 o te tuhinga nei. He take whakawhitiwhiti kei ngä tono e rua). 
 
6 Taunakitanga 17 – mö te tikanga o te tohatoha pütea hängai – mënä he pütea nä te Karauna, 

nä Te Mängai Päho ränei. 
 
E pono ana te röpü, he täpua te ratonga waihanga hötaka o WhM tae noa ki tëtahi hunga kaimahi 
auaha. Tüturu, he kaiwhakarato nui mö te rawa päpäho. He mea taketake ngä öhanga whärite mö 
te pütake o ngä mahi päpäho Mäori ä, e tika ana kia whakaräkeitia ki te tautuarä o te pütea.  
 
E körero ana te röpü mö te pütea ake a Te Mängai Päho kaua mö te pütea a te Karauna; tüturu, ko 
te wähanga e whakamahia ana i tënei wä hei tono hötaka me te waihangatanga ä-röwhare. 
 
E mea ana mätou, ki te whakapai ake anö i ngä rautaki päpäho reo Mäori äkene pea me hanga he 
pünaha tohatoha pütea höu: he pünaha e whakahängai ana i ngä pütea e wätea mai ana mö ngä 
utu o ia rä, mö te taha whakahaere, mö ngä mahi waihanga hötaka tae noa ki te reo. 
 
7 Taunakitanga 19 – me pëhea e hängai atu ai tëtahi mahere päpäho reo Mäori töpü ki te  

Rautaki Reo Mäori me te Poutaräwaho o ngä Putanga e-päpäho. 
 
Käore a TKOM e ähei ana ki te körero me pëhea e taea te whakahängai i ngä rautaki reo. I mua 
tonu i taua whakahängaitanga, e tika ana kia arotakengia te horopaki. Ka tae atu tënei tikanga ki 
ngä whäinga ä-ture, ki ngä tauäkï whakamaunga atu, ki ngä mahi hohe ä-ringa me ngä putanga o 
ëtahi atu pokapü reo, pokapü päpäho anö hoki. 
 
I tua atu, ka whaihua hoki te whakahängaitanga anö – hei te wä roa tonu. 
 
I raro i te ngäkau titikaha kia hanga tauira Mäori, tërä pea ka whaitake te RRM höu hei tuhinga 
tupuna e toko ake ai te mahere päpäho reo Mäori töpü hei kaiwhakahaere mö tëtahi pekanga o te 
whänau whänui o ngä kökiritanga reo. 
 
8 Taunakitanga 22-25 – e pä ana ki te hanganga o Te Pütahi Paoho, me te mukunga o nga 

whakahaere whairaru: he aha te tikanga o te manakökiri ä-iwi hei pükenga whäiti e tika ana 
kia whakaatahia i roto i te hanganga o Te Pütahi Paoho me te pütake mö te whakatau kia 
waru tau te roa mö ngä mema o Te Pütahi Paoho.  

 
E hängai ana ngä taunakitanga a TKOM e pä ana ki a TPP ki te whakapai ake i te aronga ki te 
whakatau kaupapahere. He mea taketake tënei tauira o te mahi ngätahitanga me te Karauna, i tua 
atu, e noho haepapa ana a TPP (me whiwhi rauemi rawa) ki te whakaü kia puta te ihu i äna mahi 
katoa ä, ka whawhai hoki mö ngä kaupapa, mö te mana ränei e whakaarohia ana, he tika.   

He nui ngä whakarerekëtanga kua pä ki a Whakaata Irirangi Mäori i ngä rima tau kua pahure. 
Mämä noa iho te kï, kua püäwai. Nö reira, e mea ana mätou, e tika ana kia rite, engari kia rerekë 
hoki te whanaketanga me te whakapakaritanga o TPP.  
Me whakahöu te hanganga o TPP.E tika ana kia kia tü ngä whakahaere reo Mäori hei kaiwhaiwähi 
ki a TPP i te tïmatanga. Engari kua huri te tai ä, me mäia ake tö tätou aronga ki te whakatau 
kaupapahere – tüturu koia te tauira taketake.  
 
Ka pä te mäharahara (me te whakamä hoki) ka whakarongo ana mätou ki te hunga whaipänga me 
ëtahi atu (ahakoa te wairua mähaki) e täunu ana i ëtahi ähuatanga o te manakökiri o TPP.Nä te 
whaimängaitanga o te National Mäori Congress ki a TPP, ahakoa töna manakore ake i te whenua, 
ka patua te iho o tënei tauira whakatau kaupapahere.  
 
Käore mätou e mea ana, he pükenga whäiti e ngaro ana i a TPP – manohi anö, e tika ana kia 
whakaaengia tëtahi pütake pükenga i tua atu i ngä ähuatanga mängai ä-iwi e whakaü ai te 
öritenga me te tika o te mahi ngätahitanga ä-Tiriti. Ehara te hoawhiritanga ä-Tiriti i te hononga 
me ngä mängai whakahaere ä-motu. He hononga kë me ngä iwi.  
 
Käore mätou e pono ana, e ai ki ngä whakaaro me ngä mahi o ënei rä, ko ngä whakahaere ä-motu 
ngä hoawhiri e tika ana. Ka kore ngä iwi e tuku i ö rätou mana hoawhiri ä-Tiriti ki tëtahi 
‘whakahaere ä-motu’ häunga te mahi ngoi o ngä mema o TPP ki roto i ö rätou ake iwi.  
 
E pono ana a TKOM, he wähi nui tö te reo o ‘te Mäori huri noa’ ä, e tika ana kia whaiwähi mai ngä 
äwangawanga me ngä whakapuakitanga ä-iwi i roto i te taiao höu. Käore mätou e kï ana, me 
whaimängai ki a TPP te katoa o ngä iwi. E pono kë ana mätou, me uru mai te äheinga mö te 
whakaaro ä-iwi, käore e kitea ana i tënei wä. 
 
Kua tautohua e te röpü a Ngä Aho Whakaari hei whakahaere e whairaru hängai ana ki Te Pütahi 
Paoho. Mehemea he rite te mahi pakihi o tëtahi whakahaere me WhM, ka pupü ake te tohetohe, 
he mea märö, mea nohopuku, mea mariko ränei – kei reira tonu te tohetohe ahakoa te mahi 
matapiko o öna mema. He mätäpono taketake tënei mö te whakatau kaupapahere pai ä, ka 
äwangawanga te röpü ki tënei hapa öna. He pümau te aronga o te Karauna ki tënei ähuatanga ä, 
me përä rawa te pümau o rätou e whiwhi ana i ngä pütea tümatanui. Nui ake te whakaritenga o 
te Karauna, tënä i te nohopuku ki te pöti.    
 
Hei tautoko ake i te whakaaro o te röpü, me titiro ki te aronga whäiti o te Karauna ki ngä 
tohetohe e pä ana ki te whakapaunga i te pütea tümatanui. Käore ngä röpü umanga me ngä 
whakahaere nö te rängai tümataiti e whai whakaritenga përä mö te tiaki i ngä tautohetohe.  
 
Kaua e whakaarohia he körero whakaiti i ngä pükenga me te noho here o ngä tängata takitahi o 
TPP. Käore he whakapae mö te tangata matapiko. Kärekau ö mätou whakakitenga mö tërä..Kua 
kitea te mahi täpua, te mahi whakahirahira a TPP tae noa ki tënei wä – engari kei te anga 
whakamua te titiro i näianei. E märama ana, ko te pükenga e tino hiahiatia ana ki runga i a TPP, 
ko te wheako ä-umanga. Ka mate ngä rängai maha ki te kopou i ngä tängata whai wheako ä-
umanga käore e whairaru ana, engari ehara i te mea, he rite te ngaronga ki tërä o te moa. Äkene 
pea e tika ana (hei tauira atu) mä ngä iwi kë e köwhiri ö rätou ake tängata e whai wheako ana i 
roto i ngä mahi päpäho.     
 
E ai ki te pürongo a TKOM me tö mätou hiahia kia whakapümau te Ture mö te wä heke, he hiahia 
noa iho nö mätou ki te whakatakoto i te pütaketanga mö ngä tau kei mua i a tätou. E mea ana kia 
kaua tätou e tü hei ringa rehe noa iho engari me anga atu tätou ki te ngaiotanga höu mö te 
whakatau kaupapahere Mäori e karo atu ai ngä wero ä-röpü, wero kuare ränei ki te uara, ki ngä 



 
 

6 

kawenga ränei ki tö tätou kaupapa ki te whakapümau, ki te whakamaru, ki te whkakatairanga anö 
hoki i te reo Mäori. 
 
Käti i konei. Tënä koutou. Nä mätou noa, nä 
 
Te Kähui o Mähutonga 

 




